
MINUTI

Il-Minuti tal-Laqgħa Nru 7 li saret fl-14 ta’ Novembru 2017, ġew ikkonfermati. 

KORRISPONDENZA

IĊ-CHAIRPERSON (Onor. Beppe Fenech Adami): Għadni kemm ġejt ippreżentat b’ittra datata 15 ta’ Novembru indirizzata lili bħala Chairperson tal-Public Accounts Committee (PAC). Din l-ittra, li hija kemmxejn twila, hija mibgħuta minn ċertu Martin Baron għalkemm qiegħed ninnota li m’għandhiex il-firma ta’ min bagħatha. Li se nagħmel huwa li se nitlob lis-Segretarja sabiex tagħmel kopja ta’ din il-korrispondenza li rċevejt, imbagħad jekk jidhrilna li għandna niddiskutuha f’laqgħa oħra, inkunu nistgħu niddiskutuha. 

ONOR. ROBERT ABELA: Din hija relatata ma’ dan il-każ? 

IĊ-CHAIRPERSON: Assolutament le. Din tittratta l-Lascaris War Headquarters u s-saluting battery u l-Fondazzjoni Wirt Artna. (Interruzzjonijiet) Jien għadni kemm ġejt mogħti din il-korrispondenza u għaldaqstant għadni ma nafx x’inhu eżatt il-kontenut tagħha. 

IS-SUR CHARLES DEGUARA (Awditur Ġenerali): Sur President, dik l-istess ittra ġiet mibgħuta wkoll lill-Uffiċċju tagħna. 

IĊ-CHAIRPERSON: Irċevejtuha intom, fis-sens indirizzata lilkom, jew hija kopja… 

IS-SUR CHARLES DEGUARA: Irċevejniha fil-bidu ta’ din il-ġimgħa u tlabna li niltaqgħu miegħu, però s’issa għadu ma weġibniex. Aħna pproponejna li għada jew nhar it-Tnejn niltaqgħu miegħu biex ngħidulu li meta jkun hemm issues ta’ natura kriminali kif hemm imsemmija fil-korrispondenza, aħna ngħadduhom lill-Pulizija, ma ninvestigawhomx aħna. 

IĊ-CHAIRPERSON: Jien qed nifhem li intom irċevejtu ittra indirizzata lilkom. 

IS-SUR CHARLES DEGUARA: Iva, indirizzata lill-Awditur Ġenerali. 
IĊ-CHAIRPERSON: Din l-ittra hija indirizzata liċ-Chairperson tal-PAC. 

IS-SUR CHARLES DEGUARA: Jiena nieħu l-istruzzjonijiet tagħkom. 

IĊ-CHAIRPERSON: Jekk għandek ittra indirizzata lilek, naturalment... 

IS-SUR CHARLES DEGUARA: Fl-ittra hemm akkużi pjuttost serji dwar frodi u tbgħabis ta’ kuntratt tal-Gvern. 

IĊ-CHAIRPERSON: Naturalment min-naħa tal-Kumitat m’hemm ebda problema li l-Awditur Ġenerali jiltaqa’ ma’ din il-persuna, u aħna nirregolaw il-pożizzjoni tagħna accordingly. 

IS-SUR CHARLES DEGUARA: Jiena kont se nistaqsih x’jippreferi hu, fis-sens jew jgħaddiha direttament hu lill-Pulizija jew nibagħtuha aħna. 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Jien ma qrajtx l-ittra kollha imma jidher li qiegħda tagħmel riferenza għal xi każi tal-2008 u l-2009. 

IĊ-CHAIRPERSON: Jien għadni kemm ftaħt l-ittra ftit tal-minuti ilu u għalhekk ma qrajtx il-korrispondenza kollha għax hija pjuttost twila. Naturalment aħna ma nistgħux nagħtu struzzjonijiet lill-Awditur Ġenerali x’jagħmel f’każijiet simili għax l-Awditur Ġenerali huwa awtonomu u jirregola l-pożizzjoni tiegħu hu.  Jien li qed nipproponi hu li niċċirkolaw kopja ta’ din il-korrispondenza, u jekk naslu għall-istess konklużjoni, kif probabbilment se naslu, allura we will act accordingly. 

IS-SUR CHARLES DEGUARA: L-akkużi li hemm mhumiex ta’ governanza għax kieku kienu ta’ governanza neħduha u nagħmluha, imma l-akkużi li hemm huma bordering on the criminal. 

ONOR. ROBERT ABELA: U relatati ma’ kuntratt li sar fl-2009. 

IS-SUR CHARLES DEGUARA: Mhux wieħed, imma tnejn. 
ONOR. ROBERT ABELA: Għal liema sena jirriferi t-tieni wieħed li qed tagħmel riferenza għalih? 

IS-SUR CHARLES DEGUARA: Bl-amment ma niftakarx. 

IĊ-CHAIRPERSON: Onor. Abela, inti qed tassumi li dak li rċieva l-Awditur Ġenerali rċevejnih aħna. 

ONOR. ROBERT ABELA: L-allegat wrong doing f’dan id-dokument li għandi jien u li ntbagħat lilek, Sur President, imur lura għall-2009. 

ONOR. JULIA FARRUGIA PORTELLI: Jien naħseb li indipendentement minn x’irċieva l-Awditur Ġenerali...  L-Awditur huwa awtonomu; aħna nagħmlu assessment ta’ dak li rċevejna u hu jista’ jagħmel l-istess bil-libertà kollha. 

IĊ-CHAIRPERSON: Tajjeb ħafna.  Nistgħu issa ngħaddu għall-item li għandna fuq l-aġenda tal-lum.


DISKUSSJONI DWAR IR-RAPPORT TAL-AWDITUR INTITOLAT AN INVESTIGATION OF PROPERTY TRANSFERS BETWEEN 2006 AND 2013: THE TRANSFER OF THE PROPERTY AT 83 SPINOLA ROAD, ST JULIAN’S (KONT.)

ONOR. BEPPE FENECH ADAMI:  Illum għandna żewġ xhieda mħarrkin u nistgħu mal-ewwel ngħajtu lil dak li se jixhed l-ewwel, li huwa s-Sur Carlo Mifsud. 

Is-Sur Carlo Mifsud daħal fil-Kamra tal-Kumitat.

IĊ-CHAIRPERSON:  Sur Mifsud, se tingħata l-ġurament.

IS-SUR CARLO MIFSUD: Jiena, Carlo Mifsud, naħlef li ngħid is-sewwa, is-sewwa kollu u xejn ħlief is-sewwa. Hekk Alla jgħinni.

IĊ-CHAIRPERSON: Sur Mifsud, ir-rappreżentanti tan-naħa tal-Gvern fuq dan il-Kumitat talbu sabiex inti titla’ tixhed ħalli twieġeb għal xi mistoqsijiet. Infakkrek li qiegħed taħt ġurament. 

ONOR. ROBERT ABELA: Sur Mifsud, naf li diġà xehedt quddiem dan il-Kumitat, però tista’, jekk jogħġbok, terġa’ tirrepeti l-kariga li tokkupa preżentement? 

IS-SUR CARLO MIFSUD: Preżentement jiena ċ-Chief Executive Officer (CEO) tal-Awtorità tal-Artijiet. 

ONOR. ROBERT ABELA: Mistoqsija li qed jagħmel kulħadd hija x’se jsir, jew x’jista’ jsir biex, almenu, jiġi indirizzat dan l-iskandlu f’dan il-każ u ċioè x’jista’ jagħmel id-dipartiment tiegħek u x’għamel s’issa, jekk għamel xi ħaġa. 

IS-SUR CARLO MIFSUD: L-aktar ħaġa importanti hija li d-dipartiment jiġbor il-flus li kienu kuntrattati.  Għad fadal bilanċ u ovvjament peress li għadu ma tħallasx… 

ONR. JULIA FARRUGIA PORTELLI: Tista’ tgħidilna kemm hu l-bilanċ? 

IS-SUR CARLO MIFSUD:  Hemm żewġ pagamenti li għadhom ma tħallsux u hemm ukoll l-interessi fuqhom. Kien hemm ftehim li għandhom jitħallsu erba’ pagamenti ta’ €105,000-il wieħed, u l-aħħar tnejn, li kienu dovuti fl-2015 u fl-2016, għadhom ma tħallsux. Skont il-kuntratt, li jgħid li jekk ma jiġux imħallsin il-pagamenti fil-ħin, jitħallsu interessi bl-8%, il-bilanċ dovut sal-bieraħ jitla’ għal madwar €292,622. 

ONOR. ROBERT ABELA: X’qed jagħmel, jew x’se jagħmel id-dipartiment biex jirkupra din is-somma? 

IS-SUR CARLO MIFSUD: Is-section tal-credit control kontinwament tiġri wara dawn il-flus, kemm b’ittri, kemm b’telefonati kif ukoll b’emails.  Irrid ngħid li jien ili hemm tmien xhur, jiġifieri stajt insegwi l-każ għal dawn l-aħħar tmien xhur, u rrid ngħid li m’iniex mija fil-mija kuntent bil-mod ta’ kif jaħdem id-dipartiment u fil-fatt qegħdin nirriformawh.   L-aħħar korrispondenza li kellna mas-Sur Farrugia kienet li se jħallas kollox sal-aħħar tas-sena. Ġie kkuntattjat mir-revenue section tagħna u kien qal… 

ONOR. JULIA FARRUGIA PORTELLI:  Is-Sur Farrugia fix-xhieda tiegħu qal li 18-il xahar ilu għamel kuntatt magħkom u intom ma weġibtuhx lura għajr għal acknowledgement. Din hija veritiera? 

IS-SUR CARLO MIFSUD: Jien iċċekkjajat il-file u sibt li 18-il xahar ilu ntbagħtu xi emails. Lili kienet kellmitni personalment il-kap tar-revenue section u kienet qaltli li s-Sur Farrugia jixtieq jiltaqa’ miegħi biex nitkellmu fuq il-payment plan.  Jien għedtilha li jekk jiġi b’pagament u b’payment plan suret in-nies, naraw inpoġġux it-talba tiegħu quddiem il-bord. Minn dakinhar qatt ma reġa’ għamel kuntatt miegħi u l-kliem bejn il-credit control section u s-Sur Farrugia kien li se jiġi u jħallas sal-aħħar tas-sena, u allura ma kienx hemm skop biex nerġgħu niltaqgħu. Jien għedtilhom li jekk lest jiġi b’payment plan u bi proposta tajba, nitkellmu, imma l-ewwel irid jiġi u jħallas għax inqabżu żewġ pagamenti u jien ma kontx lest li nerġgħu ntawlu għal snin twal.  Dan dejjem jekk jiġi approvat mill-bord. 

ONOR. JULIA FARRUGIA PORTELLI: Qed tikkunsidraw biex dan li ma ħallasx il-pagamenti li suppost kienu dovuti, tagħtuh estensjoni? 

IS-SUR CARLO MIFSUD: M’aħniex se nagħtu estensjoni ta’ snin. Jien għedtlu biex jiġi bil-pagament u bi proposta, imma la bil-pagament ma ġie u lanqas bil-proposta, jiġifieri niddubita kemm kien lest jiġi u jagħmel… 

ONOR. CLAYTON BARTOLO: Sur Mifsud, il-pagament fuq din l-art kien marbut mal-bejgħ ta’ proprjetajiet?  Qed nistaqsi dan għax waqt ix-xhieda tiegħu, l-aħħar darba s-Sur Farrugia, qalilna li ma ħallasx għax kien għadu ma biegħ xejn minnhom. Qed ngħid sew li dan m’għandux x’jaqsam? 

IS-SUR CARLO MIFSUD: Il-kuntratt kien għal fidi ta’ ċens u ma kien hemm l-ebda kundizzjoni li jrid ibigħ xi parti. Kulma kien sar kien proċess, imbagħad kien maqbul l-ammont, imbagħad wara kienu qablu li jsir fuq erba’ pagamenti.  Jiġifieri ma kien hemm l-ebda kundizzjoni li jrid ibigħ xi ħaġa jew jgħaddi… 

ONOR. ROBERT ABELA: Ħalli nkompli fuq il-mistoqsija li għamlet l-Onor. Farrugia Portelli. Il-poplu hemm barra qed jistenna li l-bilanċ ta’ €292,000 jinġabar u jekk hemm żmien miftiehem f’kuntratt ma naħsibx li għandu jkun hemm estensjonijiet. Hemm il-proprjetà li għadha ma nbigħetx u n-nies qed jistennew li mhux tinbigħ il-proprjetà mbagħad jgħid li m’għandux flus biex iħallas, imma li almenu dak li hu rikuperabbli jinġabar u jekk hemm bżonn jittieħdu azzjonijiet b’mandat biex ma jitrasferixxix il-proprjetà, allura jittieħdu ħalli jiġi preżervat dan it-€0.33 miljun li jista’ jinġabar. Min se jieħu dak it-€0.33 miljun se nistaqsik aktar ‘il quddiem, imma almenu ħudu l-azzjonijiet biex dak li għandu jitħallas fuq proprjetà li tiswa €10 miljun, jitħallsu. 

ONOR. JULIA FARRUGIA PORTELLI:  Sur Mifsud, se tieħdu passi legali? Iddiskutejtu x’passi sussegwenti tistgħu tieħdu f’isem il-poplu Malti biex legalment ikollkom parir u direzzjoni ċara ħalli jiġu rkuprati  dawn il-flus ? 

IS-SUR CARLO MIFSUD: Il-pass li jmiss huwa li nieħdu passi legali. Din iddiskutejniha meta qalilna li ġej iħallas.  Ovvjament jien xtaqt li jżomm mal-wegħda li jiġi u jħallas, imma kont għedtilhom li jekk se nibqgħu għaddejjin hekk, irridu nieħdu l-passi kollha legali. 
ONOR. JULIA FARRUGIA PORTELLI: Jiġifieri ħadtu parir legali f’dan is-sens. 

IS-SUR CARLO MIFSUD: M’hemmx bżonn parir legali għax l-ammont huwa dovut u jridu jittieħdu l-passi kollha li hemm bżonn. 

ONOR. ROBERT ABELA: Issa xtaqt nistaqsik dwar it-tieni punt, u ċioè kif dak il-bilanċ li għad fadal u s-somma sħiħa ta’ €525,000 li nbiegħet biha din il-proprjetà se jinqasam bejn il-Gvern u l-Knisja. Aħna rajna li f’dan il-każ kulma ħa l-Gvern kien biss €35, anke minħabba l-fatt li bi żball jew b’raġuni oħra, il-proprjetà ġiet indikata bħala li hija kollha tal-Knisja meta fil-fatt ma kenitx. F’dan is-sens, tista’ ssir xi ħaġa biex almenu l-income li jirrappreżenta dik il-porzjon ta’ art li kienet tal-Gvern, jiġi salvat? 

IS-SUR CARLO MIFSUD: Fil-fatt, ilbieraħ kont qiegħed nitkellem mad-direttur tal-Joint Office li indikali li hemm parti minnha li hija tal-Gvern; kellu jagħtini l-figuri imma ma laħaqx tahomli. Aħna ma ngħaddux il-flus lill-Knisja, imma ladarba niġbruhom noħorġu bonds.  Il-Knisja kienet infurmata, kif kien għarrafni d-direttur, li kif jidħlu l-kumplament tal-flus, il-parti li hija tal-Gvern ma tgħaddix f’bonds imma nżommuhom aħna bħala Gvern. 

ONOR. ROBERT ABELA: Jekk jogħġbok, agħmluha din għax almenu wieħed ikun ippreżerva…

IS-SUR CARLO MIFSUD:  Dan se jsir, u l-Knisja ġiet infurmata. 

ONOR. ROBERT ABELA: Forsi fil-kas tkun tista’ taġġornana fuq x’passi jkunu ttieħdu, jiġifieri jekk ikunx ħallas l-ammont. L-interess tagħna huwa x’jiġi ppreżervat għall-Gvern. 

IĊ-CHAIRPERSON: Sur Mifsud, allura meta jsir dan l-eżerċizzju, il-famużi €35 ma jibqgħux €35.  Hux hekk? 

IS-SUR CARLO MIFSUD: Tiżdied dik il-parti li hija tal-art. 

IĊ-CHAIRPERSON: Taf tgħidilna b’kemm? 

IS-SUR CARLO MIFSUD: Le, bl-amment ma ngħidlekx, imma jekk tagħtuni permess, ninfurmakhom bl-ammont eżatt. 
IĊ-CHAIRPERSON: Taf jekk ikoprix il-€200,000? 

IS-SUR CARLO MIFSUD: Niddubita, imma nippreferi kieku ngħidilkom il-figura eżatta ħalli ma niżgwidakomx. 

IĊ-CHAIRPERSON: Jiġifieri at the end of the day meta jiskatta dan il-proċess, il-Gvern mhux se jkun ħa €35 imma se jkun ħa eluf ta’ ewro. 

IS-SUR CARLO MIFSUD: Iva, nassumi li huma eluf. 

ONOR. ROBERT ABELA: Bis-saħħa tagħkom! 

IĊ-CHAIRPERSON: S’issa m’għamiltu xejn u ilkom sitt snin fil-gvern! Sur Mifsud,  jirriżultalek jekk dan il-partitioning bejn liema hija l-parti tal-Knisja u liema hija tal-Gvern kienx żball ġenwin jew inkella kienx hemm malizja, jew malintiż, jew li seta’ ġie interpretat b’xi mod minflok b’mod ieħor? 

IS-SUR CARLO MIFSUD: Jien staqsejt lid-direttur u jidher li kien żball; it was an oversight meta għamlu l-pjanti għax kellhom jaqtgħu linja u fil-fatt dik il-linja ma ġietx maqtugħa. 

IĊ-CHAIRPERSON: Qed nifhem li d-dipartiment ma fetaħx xi investigazzjoni biex jara jekk saritx xi ħaġa ħażina. 

IS-SUR CARLO MIFSUD: Fl-aħħar tmien xhur żgur li le, u lanqas dak iż-żmien ma jidhirli li saret investigazzjoni. 

IĊ-CHAIRPERSON: U m’hemmx il-ħsieb li tinfetaħ? 

IS-SUR CARLO MIFSUD: S’issa mill-informazzjoni li għandi ma jidhirlix li kienet xi ħaġa intenzjonata. Jidher li kien żball fuq il-pjanti. 

IĊ-CHAIRPERSON: Grazzi. 

ONOR. JULIA FARRUGIA PORTELLI: Sur Mifsud, f’xhieda oħra ntqal li l-Land Department kien iserraħ fuq il-pjanti li kien jipprovdi min se jgawdi mid-deal. Hija prassi normali din ?  U fl-opinjoni tiegħek, hija trasparenti  u għadu jsir hekk? 
IS-SUR CARLO MIFSUD: Nikkonferma li anke f’dan il-każ kienu qagħdu fuq il-pjanti li tahom il-klijent. Ir-raġuni kienet ukoll li kienu jagħtuhomlhom fuq CD u jużaw lilhom. Ir-raġuni għalfejn isir hekk hija għaliex dak id-dipartiment partikolari huwa heavily understaffed u allura jkollna sa ċertu punt noqogħdu fuq dak li jagħtina l-klijent.  Illum din is-sitwazzjoni qed tinqata’ ftit ftit, imma hija xi ħaġa li qegħdin naqtgħu barra għax, jien personalment, ma naħsibx li jagħmel sens li toqgħod fuq il-pjanta li jagħtik il-klijent, imma għandek tibgħat lil xi ħadd biex jiċċekkja li dak li tak huwa tajjeb. Fil-fatt bħalissa qegħdin nagħlqu l-famuża skema tal-Belt, u hemmhekk ukoll qegħdin nibagħtu t-tekniċi tagħna biex nikkonfermaw li dak li kienu tawna mal-applikazzjoni huwa veru dak li hemm. Naqbel miegħek li ma jagħmilx sens li toqgħod fuq dak li jagħtuk għax ovvjament il-perit ikun qiegħed jara l-interess tal-klijent tiegħu. M’iniex qed nitfa’ xi dell ikrah fuq il-periti, però iva, naħseb li wieħed irid jiċċekkja.

IĊ-CHAIRPERSON: Imma s-sistema li ntużat f’dan il-każ jirriżultalek li kienet xi sistema differenti?

IS-SUR CARLO MIFSUD: Kienet il-prassi li normalment tintuża. Milli jidher saret site visit mill-persuna u ttieħdu xi ritratti, imma iva, kienu qagħdu fuq dak li tahom il-klijent.

IĊ-CHAIRPERSON: Il-proċedura li ntużat kienet dik...

IS-SUR CARLO MIFSUD: ...li ilha tintuża għal dawn l-aħħar 30 sena. 

ONOR. CLAYTON BARTOLO: Naqblu li llum il-ġurnata qegħdin jinbidlu l-affarijiet? Jiġifieri l-kumment taċ-Chairman li f’sitt snin ma sar xejn, ma jreġix.

ONOR. ROBERT ABELA: Naqblu li d-data tar-rapport tal-Awditur hija Lulju ta’ din is-sena, jiġifieri 2017? 

IS-SUR CARLO MIFSUD:  Iva.

ONOR. ROBERT ABELA:  Naqblu li kien konsegwenza ta’ dak ir-rapport li ġiet issenjalata lilkom din l-anomalija fil-pjanti, u ċioè li minn art kollha tal-Knisja kellha suppost tidher parti tal-Knisja u parti tal-Gvern?
IS-SUR CARLO MIFSUD:  Jien infurmat li iva.

ONOR. ROBERT ABELA:  U allura jien qed nifhem li kienet din ir-raġuni li l-azzjoni ttieħdet issa jew se tittieħed issa.  Hux hekk? Għax intom f’Lulju ta’ din is-sena sirtu tafu b’dak li ġara.

IS-SUR CARLO MIFSUD: Imma din hija prassi li rajtha kif dħalt hemmhekk.  Din, u proċeduri oħrajn fl-Awtorità, huma antiki u qegħdin jinbidlu. Din li ma nibagħtu lil ħadd on site kont indikajtha internament, speċjalment f’tali skemi għax...

ONOR. JULIA FARRUGIA PORTELLI: Jiġifieri din il-prassi mhux ivvintajtha int. Din il-prassi fi żmienek saret, jew kienet hemm minn qablek? 

IS-SUR CARLO MIFSUD: Li ma kienx imur il-perit on site?

ONOR. JULIA FARRUGIA PORTELLI: Iva.

ONOR. ROBERT ABELA: Dik kienet il-prassi wżata taħt il-Ministru Jason Azzopardi.

IS-SUR CARLO MIFSUD: Din kienet ilha ssir snin.

IĊ-CHAIRPERSON: 30 sena qal.

ONOR. ROBERT ABELA: Preċiż minn mindu tlajtu intom b’kumbinazzjoni!

IĊ-CHAIRPERSON: Qabel kellhom l-ICAD. Qabel kienu kompjuterizzati, imbagħad neħħew il-computerisation...

IS-SUR CARLO MIFSUD: Li qed ngħid jien hu li kemm ilna li dħalna bħala management ġdid, il-proċeduri kollha tal-Awtorità qegħdin jinbidlu għall-aħjar, fejn hemm bżonn, u din hija waħda minnhom.  Jien kont indikajtha, u ma kontx għamilt dan għax kien ġie ppubblikat ir-rapport, imma għax kont ħassejt li qegħdin noqogħdu fuq dak li qed jagħtina l-klijent u kont tkellimtha. Ovvjament dan l-aħħar, minn mindu ħareġ dan ir-rapport, ġiet aktar in the limelight. 

ONOR. ROBERT ABELA: Inti spjegajt rigward li fil-pjanta in kwestjoni ma saritx il-linja li tiddividi l-proprjetà tal-Knisja mill-proprjetà tal-Gvern u għedt li dik tista’ tkun konsegwenza ta’ żball. Se nistaqsik dwar xi ħaġa li żgur mhijiex żball u se nirriferik għall-General Contracts Committee. L-ewwel nett, dan il-kumitat x’inhu?

IS-SUR CARLO MIFSUD: Dak kien kumitat stabbilit fis-snin ta’ qabel li kien janalizza kull tender li kienet toħroġ.  Kien hemm żewġ tipi ta’ kumitati, dak li jara l-files qabel joħorġu u l-kumitat ta’ wara, li kien jevalwa u jaġġudika kull tender li kienet tidħol. Illum is-sistema qiegħda tinbidel peress li llum għandek bord u qabel ma toħroġ tender, il-file irid jitla’ bord, imbagħad toħroġ it-tender, jiġi evaluated u jerġa’ jitla’ bord għall-final adjudication.

ONOR. ROBERT ABELA: Ħalli nieħdok lura għall-proċedura kif kienet tintuża fi żmien dan il-kuntratt, għax dik hija l-iktar li tinteressana f’dan il-każ. Fiż-żmien li qegħdin nitkellmu dwaru kien jopera l-General Contracts Committee.  Naqblu?

IS-SUR CARLO MIFSUD: Hekk hu.

ONOR. ROBERT ABELA: U jien qed nifhem li l-General Contracts Commitee kellu s-setgħa jinvestiga dwar tenders u jagħmel il-kundizzjonijiet li dwarhom kellha tinbigħ jew tiġi trasferita proprjetà tal-Gvern. Iva jew le?

IS-SUR CARLO MIFSUD: Iva.

ONOR. ROBERT ABELA: Naqblu li f’dan il-każ intervjena l-General Contracts Committee, kif suppost kellu jagħmel, u kien speċifiku fil-konkużjonijiet tiegħu li l-proprjetà kellha titlaq bil-prezz ta’ €950,000?

IS-SUR CARLO MIFSUD: Iva, fil-fatt meta ħarġet it-tender il-valur li tpoġġa fit-tender box u kien issiġillat, kien ta’ €950,000.

ONOR. ROBERT ABELA: Apparti t-tender, naqblu li kienet konklużjoni wkoll tal-General Contracts Committee li l-valur li bih tiġi trasferita jkun ta’ €950,000?

IS-SUR CARLO MIFSUD: Iva.

ONOR. ROBERT ABELA: Għaliex ma ġietx segwita din id-direzzjoni tal-General Contracts Committee? Il-General Contracts Committee qatt bidilha l-pożizzjoni li kien ħa?

IS-SUR CARLO MIFSUD: Mill-file jirriżulta li wara li ħarġet it-tender u kien hemm offerta waħda, daħlu f’negotiations mal-kompraturi. 

ONOR. ROBERT ABELA: Imma d-dipartiment, mhux il-General Contracts Committee.

IS-SUR CARLO MIFSUD: Hekk hu, id-dipartiment. Jidher ukoll li l-offerta kienet ta’ €192,000 u kien hemm bidder wieħed. Imbagħad kien hemm ittra min-naħa tal-avukat tal-klijent fejn ma qabilx mal-valuation – għax ladarba nfetħet it-tender kitbulhom u qalulhom li jekk jilħqu l-valur ta’ €950,000 lesti jmexxu – għal diversi raġunijiet u ssuġġerixxa li jsir kumitat ta’ tlieta minn nies biex jaraw the way forward. Minn hemmhekk saret valuation oħra, saru diversi laqgħat u ħarġet...

ONOR. CLAYTON BARTOLO: Min issuġġerixxa?

IS-SUR CARLO MIFSUD: L-avukat tal-klijent issuġġerixxa x’għandu jsir u ntlaħaq qbil li jsir dan il-kumitat u ħarġet valuation ġdida ta’ €550,000. Minn hemmhekk imbagħad kienet se toħroġ tender oħra, għal xi raġuni l-klijent reġa’ ma qabilx li għandha toħroġ tender u minflok marru għat-tender, ftehmu biex isir outright sale. Ta’ min jgħid li għall-bidu ma kienx se jsir outright sale, imma kien se jsir fidi ta’ ċens, imbagħad inbidlet id-deċiżjoni u sar outright sale tal-proprjetà.

ONOR. JULIA FARRUGIA PORTELLI: Inti semmejt bidliet, jiġifieri filli jkunu sejrin f’direzzjoni mod u  f’daqqa waħda tinbidel id-direzzjoni. Qatt fil-file kien hemm l-input tal-Ministru ta’ dak iż-żmien, l-Onor. Jason Azzopardi?

IS-SUR CARLO MIFSUD: Kif diġà għedt, jiena dort il-file u f’diversi Minuti, id-Direttur Ġenerali ta’ dak iż-żmien irrifera l-file lill-ministru, ġieli lill-Onor. Jason Azzopardi u ġieli lill-Tonio Fenech peress li wieħed kien Segretarju Parlamentari u l-ieħor kien Ministru.  Hemm diversi Minuti fejn jew jiffirma, jew...

ONOR. JULIA FARRUGIA PORTELLI: Jiġifieri hemm firem?
IS-SUR CARLO MIFSUD: Iva.

ONOR. JULIA FARRUGIA PORTELLI: Għax ingħatat l-impressjoni li kważi lanqas kien konxju ta’ dan il-każ. 

IS-SUR CARLO MIFSUD: Le, mhux hekk.

ONOR. CLAUDIO GRECH: Ħu paċenzja sibhom kollha, jekk jogħġbok.

IS-SUR CARLO MIFSUD: Sibthom personalment.

ONOR. CLAUDIO GRECH:  Ħu ftit paċenzja u elenkahom kollha.

ONOR. JULIA FARRUGIA PORTELLI: Fil-każ sibhomlna u urihomlna.

ONOR. CLAUDIO GRECH: U għid x’fiha l-Minuta u min irrikkmanda l-Minuta u jekk il-Ministru  bidilx dak li qed jirrikkmanda l-uffiċjal pubbliku.

IS-SUR CARLO MIFSUD: Per eżempju, Minuta Nru. 107 hija ta’ Albert Mamo, li kien Kummissarju tal-Art, u hija through s-Segretarju Parlamentari Jason Azzopardi li qed jgħid li qed jara l-Minuta. Triduni naqralkom il-Minuta kollha?

IĊ-CHAIRPERSON: Għidilna jekk qalibx id-deċiżjoni.

ONOR. CLAUDIO GRECH: F’xi istanza, mill-file jirriżulta li l-Ministru qaleb xi deċiżjoni tal-uffiċjali pubbliċi?

IS-SUR CARLO MIFSUD: L-unika li kien hemm li nqalbet...

ONOR. ROBERT ABELA: Għadni kif issenjalajtlek li ma mexiex mad-direzzjoni tal-General Contracts Committee.

ONOR. CLAUDIO GRECH: Onor. Abela, lilu qed nistaqsi mhux lilek.

ONOR. ROBERT ABELA: Imma jien weġibtek minn dak li jirriżulta mill-file. 

IS-SUR CARLO MIFSUD: F’Minuta Nru. 141 kien hemm suġġeriment li hemm option 1 u option 2 u s-Sur Schembri qed jissuġġerixxi option 2.

ONOR. CLAYTON BARTOLO: Għal min forsi mhux qed jara l-file tista’ tgħidilna x’kienet option 2?

IS-SUR CARLO MIFSUD: Option 1 kienet outright sale u option 2 kienet perpetual emphyteusis biex joħroġ ċens għal 35 sena, imbagħad jibqa’ hemm. F’Minuta Nru. 141 l-Onor. Jason Azzopardi qed jgħid li qed jaqbel ma’ option 2. 

ONOR. CLAUDIO GRECH: U option 2 hija?

IS-SUR CARLO MIFSUD: Li toħroġ b’ċens. F’Minuta Nru. 150, is-Sur Iman Schembri, li kien id-Direttur Ġenerali, qed jgħid hekk:

“I refer to our meeting on the subject some days ago. I wish to point out that Minister MFEI and yourself had approved option 2.”.

Jiġifieri jidher li kien hemm xi meeting.  Il-Minuta hija datata 27 ta’ Frar u ġiet iffirmata mill-Ministru Jason Azzopardi fis-6 ta’ Marzu.

ONOR. CLAUDIO GRECH: Jiġifieri baqa’ fuq option 2.  Qed naqblu?

IS-SUR CARLO MIFSUD: Hekk hu. 

IĊ-CHAIRPERSON: Jiġifieri dak li ġie rrikkmandat...

IS-SUR CARLO MIFSUD: Imma mbagħad fl-aħħar qed jgħid hekk:

“You are, in the circumstances kindly requested to:

1. approve option 1 indicated in Min 140, that is of outright sale.”.

ONOR. JULIA FARRUGIA PORTELLI: Jiġifieri qlibna d-deċiżjoni. Jiġifieri l-ewwel morna għal option 2...

ONOR. CLAUDIO GRECH: Il-Ministru qalibha d-deċiżjoni?

IS-SUR CARLO MIFSUD: Il-Minuta hija miktuba mis-Sur Iman Schembri.
ONOR. CLAUDIO GRECH: U x’irrikkmanda s-Sur Iman Schembri?

IS-SUR CARLO MIFSUD: Qed jgħidlu “You are in the circumstances currently requested to approve option...”.  Għax hu qed jirreferi għal “our meeting on the subjects some days ago”. 

ONOR. CLAUDIO GRECH: X’qed jirrikkmanda?

IS-SUR CARLO MIFSUD: Qed jgħid hekk: 

“You are, in the circumstances currently requested to:

1. approve option 1 as indicated in Min 140 that is of outright sale. 

2. approve the issue of a letter to applicant stating on final position.”. 

ONOR. CLAUDIO GRECH: U l-Ministru Azzopardi ma bidilhiex id-deċiżjoni.

IS-SUR CARLO MIFSUD: Il-Ministru Azzopardi qed jgħid let’s go for...

ONOR. CLAUDIO GRECH: Fuq il-parir tad-Direttur Ġenerali.

ONOR. ROBERT ABELA: Le, ma qallekx hekk.  Tpoġġilux kliem f’ħalqu. L-ewwel għedtli li m’iniex nixhed jien, imma lanqas qed tixhed inti!

ONOR. CLAUDIO GRECH: Jien qed nistaqsih jekk il-Ministru Azzopardi bidilx ir-rakkmandazzjoni tas-Sur Iman Schembri.  Iva jew le?

IS-SUR CARLO MIFSUD: Il-Ministru qed jikkonferma dak li qed jiġi miktub fil-Minuta.

ONOR. JULIA FARRUGIA PORTELLI: Jiġifieri int qed tara firma tal-Ministru li qed jaqbel ma’ dik il-Minuta.

IS-SUR CARLO MIFSUD: Hekk hu. 

ONOR. ROBERT ABELA: Ħalli nagħmillek it-tieni domanda. Hawnhekk kellna l-General Contracts Committee, li huwa l-kumitat maħtur biex ma jkunx hemm abbużi, li qed jgħid li lest jagħti l-kunsens tiegħu li din il-proprjetà tiġi trasferita bil-prezz ta’ €950,000. X’imkien, dan il-General Contracts Committee bidel id-deċiżjoni tiegħu li l-proprjetà titlaq b’ċenteżmu inqas minn €950,000?

IS-SUR CARLO MIFSUD: Mill-file ma jidhirlix li hemm li għandha tinbidel id-deċiżjoni.

ONOR. ROBERT ABELA: Minkejja li l-General Contracts Committee ma bidilx id-deċiżjoni tiegħu. Il-Ministru approva bejgħ ta’ €525,000. Naqblu? 

IS-SUR CARLO MIFSUD: Qed jikkonferma l-valuri.

ONOR. ROBERT ABELA: Hemm xi spjegazzjoni għaliex minn €950,000, li l-General Contracts Committee qed jgħid b’mod ċar m’għandhiex titlaq b’inqas minn hekk, il-Ministru mar u kkonkluda fuq €525,000 kontra l-parir tat-tekniċi?

IS-SUR CARLO MIFSUD: Dan joħroġ minn dak li għedt, li kien intlaħaq qbil li jsir dan il-kumitat u ħareġ b’din il-figura.

ONOR. CLAYTON BARTOLO: F’Minuta 150 għedt li hemm riferenza għal xi meeting. Tista’, jekk jogħġbok, taqra l-Minuta kollha?

ONOR. JULIA FARRUGIA PORTELLI: U nixtieqek tgħidilna, jekk jogħġbok, min kien attenda għal dik il-laqgħa. Sib il-Minuta u ara min kien preżenti għal dik il-laqgħa.

IS-SUR CARLO MIFSUD: Minuti tal-meetings m’hawnx, imma s-Sur Schembri qed jgħid hekk:

“I refer to our meeting on the subject some days ago. I wish to point out that Minister MFEI and yourself had approved option 2.”.

Jiġifieri bażikament qiegħed jirriferi għall-Ministru Tonio Fenech u għall-Onor. Jason Azzopardi. 

ONOR. JULIA FARRUGIA PORTELLI: U min iffirmaha din il-Minuta?

IS-SUR CARLO MIFSUD: L-Onor. Jason Azzopardi.
ONOR. JULIA FARRUGIA PORTELLI: Jiġifieri qiegħed jaqbel ma’ dak li hemm miktub.

IS-SUR CARLO MIFSUD: Qed jaqbel ma’ dak li kien hemm miktub. 

ONOR. ROBERT ABELA: Il-prezz ta’ €950,000 li l-General Contracts Committee kien qal li kellha titlaq bih il-proprjetà, kien iddeċidih fl-arja, jew kellu xi stima ta’ perit tal-Lands Department li kienet tindika dan il-prezz? 

IS-SUR CARLO MIFSUD:  Kien hemm valuation li kienet ġiet sealed fit-tender box.

ONOR. ROBERT ABELA: Jiġifieri l-Land Department stma din il-proprjetà bil-valur ta’ €950,000.

IS-SUR CARLO MIFSUD: Hekk hu. 

ONOR. ROBERT ABELA:  Grazzi.

ONOR. CLAUDIO GRECH: Ħalli nieħdok ftit lura fuq il-payments. Tista’ terġa’ tgħidilna ftit l-iskeda tal-payments kif kienet maqbula? Jien fhimt li dawn ingħataw concession biex dak li kellhom iħallsu jħallsuh fuq erba’ snin.  Hux hekk?

IS-SUR CARLO MIFSUD: One payment down, imbagħad iħallsu pagament kull sena għal erba’ snin.

ONOR. CLAUDIO GRECH: Jiġifieri ħames pagamenti. U x’kienu d-dati tal-payments due? 

IS-SUR CARLO MIFSUD: Il-payments due kienu 13th April of every year; 2013, 2014, 2015 and 2016. 

ONOR. CLAUDIO GRECH: U liema saru?

IS-SUR CARLO MIFSUD: Irċevejna wieħed on the 11th July 2013 u ieħor on 1st July, 2014  u s’issa għadna ma rċevejna xejn aktar.

ONOR. CLAUDIO GRECH: Jiġifieri l-aħħar pagament li tħallas kien fl-2014. U l-policy tad-dipartiment x’inhi meta jkollok outstanding dues daqshekk kbar u l-purchaser jibqa’ ma jressaqx pagamenti?

IS-SUR CARLO MIFSUD: Il-prassi kienet li kien jitla’ quddiem l-avukat u tinkiteb ittra – dan japplika għal kull każ li hemm outstanding mhux għal dan biss – imbagħad isegwu l-judicial letters, eċċ. Din hija prassi jew proċedura antika li trid tinbidel u qegħdin nibdluha biex naraw li l-ammonti dovuti – għandna dejn li ilu ġej snin twal lura, jiġifieri sa tmienja, disa’ u għaxar snin – niġbruhom.

ONOR. CLAUDIO GRECH: U l-legal letter f’dan il-każ intbagħtet? Għax mid-dokumentazzjoni ma stajt insib xejn.

IS-SUR CARLO MIFSUD: Jien ma rajtx legal letters.

ONOR. CLAUDIO GRECH: Jiġifieri l-pagament dovut li kien imiss kellu jsir fl-2015.

IS-SUR CARLO MIFSUD: U ieħor fl-2016.

ONOR. CLAUDIO GRECH: U għal xi raġuni l-legal letter ma ħarġitx. 

IS-SUR CARLO MIFSUD: Le. 

ONOR. CLAUDIO GRECH: U staqsejt għalfejn ma ħarġitx?

IS-SUR CARLO MIFSUD:  Jien staqsejt imma ma kellhomx risposta.  Irrid ngħid però li l-avukati ta’ dak iż-żmien m’għadhomx hemmhekk illum u l-persuna li hemm fir-Revenue Section daħlet taħdem hemm fl-2014.  

ONOR. JULIA FARRUGIA PORTELLI: Jiġifieri sserrħu biss fuq telefonati u tagħmlu nota. Nittama li almenu tagħmlu nota!

ONOR. CLAUDIO GRECH: Minn meta daħlu l-avukati ġodda ntbagħtet legal letter?

IS-SUR CARLO MIFSUD: Le, s’issa għadhom ma bagħtux għax wegħedna li se jħallas.

ONOR. CLAUDIO GRECH: Hawnhekk intendi li naqbel mal-Onor. Abela. Meta għandek ammont sostanzjali pendenti li jkun għadu ma tħallasx, il-prassi stabbilita hija – tajba jew ħażina għalkemm jien naħseb li hija tajba – li tintbagħat legal letter, però din ma ntbagħtitx. L-aħħar pagament għamlu tliet snin ilu u l-valuri tal-proprjetà li bdew jissemmew hawnhekk l-aħħar darba kienu sostanzjali.  Allura għaliex this lack of action?
IS-SUR CARLO MIFSUD: Sal-ġimgħa l-oħra s-Sur Farrugia wegħedna li se jħallasna sal-aħħar tas-sena u allura ma ħriġniex legal letter għax ma kienx hemm skop partikolari...

ONOR. JULIA FARRUGIA PORTELLI:  Din fl-opinjoni tiegħi hija serja u jekk fil-passat saru żbalji, huwa  inaċċettabbli li tibqgħu tirrepetuhom. Għamiltuha iswed fuq l-abjad il-wegħda tas-Sur Farrugia bid-data sa meta se jħallas?

IS-SUR CARLO MIFSUD: Fil-file m’għandix imma naf li qegħdin iċemplulu regolarment. Din il-prassi qed tinbidel.

ONOR. ROBERT ABELA:  Fl-opinjoni tagħna diġà saru affarijiet f’dan il-każ li huma inaċċettabbli, allura tridu taraw li almenu, din il-biċċa li tista’ tinġabar, tiġbruha. Hemm il-proprjetà li qed tagħmel tajjeb, u jekk hemm bżonn tagħmlu l-mandati fuq il-proprjetà sakemm jitħallas l-ammont dovut, allura agħmluhom. Mhuwiex aċċettabbli li xi ħadd, apparti dan kollu li ġara, jibqa’ ma jħallasx ukoll dak li joħroġ mill-kuntratt. That is unacceptable.

IS-SUR CARLO MIFSUD: Naqbel miegħek u nista’ ngħid li minbarra dawn għandna debtors oħra li qegħdin niġru warajhom kontinwament.

ONOR. ROBERT ABELA: Jien nifhem li inti writt problemi ta’ ħaddieħor, però huwa importanti li jsir dan.

IĊ-CHAIRPERSON: Ma jidhirx li hawn aktar domandi għalhekk nirringrazzja lix-xhud. 

Onor. Kollegi, qed tinfurmani l-Iskrivana tal-Kumitat li l-prassi hi li l-korrispondenza kollha li tintbagħat lill-PAC tiġi uploaded fuq il-website sakemm ma jkunx hemm oġġezzjoni. Jien għandi l-ittra li semmejt fil-bidu tal-laqgħa, li to  be fair għadni ma nafx x’fiha u allura ma nafx jekk huwiex għaqli li naqbdu... 

ONOR. ROBERT ABELA: Sur President, jien għandi l-istess idea tiegħek.

IĊ-CHAIRPERSON: Se mai nipposponu d-deċiżjoni għal bħal-lum ġimgħa.  Għalhekk il-Kumitat qed jaqbel li jiġi rreġistrat li l-Membri tal-Kumitat ingħataw kopja tal-ittra msemmija, imma peress li l-kontenut ta’ din l-ittra pjuttost twila għadu mhux magħruf għall-Membri kollha, ġie deċiż li f’dan l-istadju din l-ittra m’għandix tiġi uploaded fuq is-sit elettroniku ta’ dan il-Kumitat, sakemm ma jkunx hemm deċiżjonijiet bil-kontra f’xi seduta oħra. 

Nitlob issa li jissejjaħ fil-Kamra x-xhud li jmiss li huwa s-Sur Ernest Grech.

Is-Sur Ernest Grech, akkumpanjat mir-rappreżentant legali tiegħu, daħal fil-Kamra tal-Kumitat.

IĊ-CHAIRPERSON: Sur Grech, se tingħata l-ġurament.

IS-SUR ERNEST GRECH: Jien, Ernest Grech, naħlef li ngħid is-sewwa, is-sewwa kollu, u xejn ħlief is-sewwa. Hekk Alla jgħinni.

IĊ-CHAIRPERSON: Sur Grech, inti ġejt mitlub sabiex tiġi tixhed hawnhekk mir-rappreżentanti tal-Gvern ta’ dan il-Kumitat. Se jsirulek numru ta’ mistoqsijiet li inti obbligat li twieġeb. Qed nifhem li tinsab assistit minn Dr. DeBono u għaldaqstant irrid ngħarrfek li Dr. DeBono ma jistax iwieġeb il-mistoqsijiet li jsiru lilek, però f’każ li jqumu kwestjonijiet ta’ punti legali, allura jkun jista’ jitkellem. Jekk tkun tixtieq tikkonsulta mal-avukat tiegħek, itlob il-permess tagħna. Infakkrek li qiegħed bil-ġurament. 

L-Onor. Abela.

ONOR. ROBERT ABELA: Sur Grech, l-ewwel nett grazzi talli ġejt. X’konnessjoni hemm bejnek u l-proprjetà in kwestjoni li tinsab fi Spinola Road, San Ġiljan?

IS-SUR ERNEST GRECH: Tramite l-kumpanija tiegħi E.G. Property Holdings Ltd., li kelli dak iż-żmien, xtrajna xi proprjetajiet fiż-żona; 80, 81 u dawk li hemm miktubin fir-rapport.

ONOR. ROBERT ABELA: X’kien l-iskop għax-xiri ta’ dawn l-artijiet? 

IS-SUR ERNEST GRECH: Għall-iżvilupp.

ONOR. ROBERT ABELA: Jiġifieri biex eventwalment il-proprjetajiet jiġu żviluppati u mibjugħin. Korrett?

IS-SUR ERNEST GRECH: More or less, yes.

ONOR. ROBERT ABELA: F’liema settur kummerċjali normalment topera?

IS-SUR ERNEST GRECH: Il-professjoni tiegħi hija ta’ architect assistant; niddisinnja l-bini, niżviluppah, nibnih u nbigħu.

ONOR. ROBERT ABELA: Involut fis-settur tal-kostruzzjoni?

IS-SUR ERNEST GRECH: Iva.

ONOR. ROBERT ABELA: Kemm ilek?

IS-SUR ERNEST GRECH: Minn meta bdejt bħala draughtsman, jiġifieri ili fix-xogħol mill-1959 u l-1960, u rtirajt malli għalaqt is-60 sena.

ONOR. ROBERT ABELA: Il-proprjetà f’San Ġiljan oriġinarjament xtrajtha waħdek? Is-Sur Vincent Farrugia kif daħal fix-xena?

IS-SUR ERNEST GRECH: Ippermettuli nipprova niftakar eżatt id-dettalji. Jekk ngħid xi żball, mhux għax ma rridx...

ONOR. ROBERT ABELA: Ħalli nagħmilha ftit iktar faċli. Fis-sitwazzjoni llum, il-persuni interessati f’din il-proprjetà għadhom inti u Vincent Farrugia?

IS-SUR ERNEST GRECH: No.

ONOR. ROBERT ABELA: Inti illum maqlugħ minnha?

IS-SUR ERNEST GRECH: Ili li tlaqt mill-2008.

ONOR. ROBERT ABELA: Jiġifieri bigħejt ix-shares lil Vincent Farrugia?

IS-SUR ERNEST GRECH: Iva, kif juru dawn id-dokumenti li qiegħed ngħaddilkom.

IĊ-CHAIRPERSON: Wieħed mid-dokumenti li qegħdin jiġu ppreżentati juri li s-Sur Grech irriżenja mill-bord tad-diretturi u dokument l-ieħor juri kopja tax-share transfer.

ONOR. ROBERT ABELA: Mela jekk tlaqt fl-2008, meta nqalgħet il-problema li wasslet imbagħad għal dak li rajna diġà quddiem dan il-Kumitat, inti kont għadek involut.

IS-SUR ERNEST GRECH: Le, ma kellix x’naqsam ma’ din il-biċċa xogħol li... 

ONOR. ROBERT ABELA: Ma kellekx x’taqsam fuq din il-biċċa xogħol?

IS-SUR ERNEST GRECH: Assolutament le.

ONOR. ROBERT ABELA: Sur Grech, meta ġie skopert li fil-fatt kontu xtrajtu xi ħaġa li ċ-ċens dwarha kien diġà skada, inti kont diġà neħħejt l-interess tiegħek f’din il-proprjetà?

IS-SUR ERNEST GRECH: Le, anzi kien tort tiegħi minħabba... (Interruzzjonijiet) Le, imbagħad spiċċa l-interess. L-unika ħaġa kienet li waħda mill-proprjetajiet, Nru. 83, kienet l-unika waħda li kellha għalija ċ-ċens ta’ 150 sena. Quindi, jien xtaqt nifdiha biex inġibha freehold. U għaliex jien għamilt applikazzjoni għand il-Land Department sabiex inġibha freehold, qabżu fuqi u qaluli li m’għandi xejn għax kien skada.  Jien għedtilhom: Kif jista’ jkun skada, jekk jiena xtrajt 150 sena?!

ONOR. ROBERT ABELA: Però eventwalment irriżulta li kien fattwalment korrett li ċ-ċens fuq din il-proprjetà kien skada. Korrett?

IS-SUR ERNEST GRECH: Hekk hu.

ONOR. ROBERT ABELA: Meta inti ndunajt b’din il-problema għamilt xi ħaġa?  U jekk iva, x’għamilt?

IS-SUR ERNEST GRECH: M’għamilt xejn. Xi stajt nagħmel? Ippruvajt nara x’nista’ nirranġa, fis-sens li mmur niddiskuti l-Land Department  dwar kif għaddew tant snin u tant kuntratti minn tant nutara, u f’daqqa waħda, għax jien ridt nifdi, instabet din il-biċċa xogħol.

ONOR. ROBERT ABELA: Mhux ridt tifdi, ridt tiġi rikonoxxut, u hemmhekk qamet il-problema, meta tlabt ir-rikonoxximent.
IS-SUR ERNEST GRECH: Skużani, jekk jien nixtri b’150 sena u għad fadalli 47 sena, allura jien immur biex nifdi.

ONOR. ROBERT ABELA: Le, l-ewwel titlob li tiġi rikonoxxut. U hekk għamilt fil-fatt.

IS-SUR ERNEST GRECH: Jien ġejt rikonoxxut għax iċ-ċens ħaduh.

ONOR. ROBERT ABELA:  Kien ftit wara li tlabt li tiġi rikonoxxut li qamet il-problema.

IS-SUR ERNEST GRECH: Jekk tridu tpoġġuha hekk...

ONOR. ROBERT ABELA: Mhux kif irridu npoġġuha imma kif ġraw l-affarijiet. X’għamilt inti meta nqalgħet il-problema? Għedtilna li bdejt tinnegozja. Kif bdejt tinnegozja?

IS-SUR ERNEST GRECH: Le, mhux bdejt ninnegozja.

ONOR. ROBERT ABELA: Mela x’għamilt?  Għedli x’għamilt.

IS-SUR ERNEST GRECH: Rajna x’nistgħu nagħmlu biex naslu għal arranġamenti, fis-sens li din il-biċċa xogħol una volta li bnejna –  u bnejna bl-ikbar sinċerità mingħajr lanqas il-Planning Authority (PA) ma waqqfuna għax ma setgħux iwaqqfuna, għax kelli kollox in order  –...

ONOR. ROBERT ABELA: Il-PA ma tidħolx fiċ-ċertifikat tat-titolu.

IS-SUR ERNEST GRECH: Skużani.

ONOR. ROBERT ABELA: X’għamilt inti biex issolvi din il-problema?

IS-SUR ERNEST GRECH: Eventwalment m’għamilt xejn.

ONOR. ROBERT ABELA: M’għamilt xejn?

IS-SUR ERNEST GRECH: Dażgur li m’għamilt xejn! M’għamilt xejn fis-sens li jien spiċċajt... (Interruzzjonijiet) Anzi... Whatever.

ONOR. ROBERT ABELA: Int qed tgħid li m’għamilt xejn.

IS-SUR ERNEST GRECH: Jekk għamilt xi ħaġa, tgħamilli pjaċir, jekk tfakkarni.

ONOR. ROBERT ABELA: Ħalli nfakkrek. 

IS-SUR ERNEST GRECH: Iva, ħu paċenzja fakkarni għax jien ili mill-...

IĊ-CHAIRPERSON: Onor. Abela, try and walk him through the process, u hu jikkonferma jew le.

ONOR. JULIA FARRUGIA PORTELLI: Però huwa qal li mar il-Land Department.

ONOR. ROBERT ABELA: Ma’ min mort il-Land Department?

IS-SUR ERNEST GRECH: Mal-avukat tiegħi, Joseph Fenech.

ONOR. ROBERT ABELA: Alla jaħfirlu, l-ex ministru tal-Partit Nazzjonalista fil-gvern.

IS-SUR ERNEST GRECH: Li kien l-avukat tiegħi għal 30 sena. 

ONOR. ROBERT ABELA: Ngħid sew li tramite l-ex Ministru Joe Fenech inti kont talbt, anzi kien talab hu...

IĊ-CHAIRPERSON: Onor. Abela, mhux l-ex Ministru Joe Fenech, imma l-Avukat Joe Fenech. (Interruzzjonijiet)

ONOR. ROBERT ABELA: ...li l-art tiġi trasferita favurik b’mod dirett b’riżoluzzjoni tal-Parlament? Tiftakru dan il-fatt?

IS-SUR ERNEST GRECH: Le.

ONOR. ROBERT ABELA: Le?

IS-SUR ERNEST GRECH: Ma niftakrux. Tagħmilli pjaċir jekk tfakkarni. (Interruzzjonijiet)

ONOR. ROBERT ABELA: Ħalli naqralek minn Minuta 64 li kitibha d-Direttur tal-Joint Office, is-Sur Schriha, li tgħid hekk: 

“During various meetings that I had with Mr. Grech, his legal advisor Dr. Joseph Fenech LL.D. and Curia representatives, I had explained, without prejudice, that the only solution was the issue by tender of the site on which premesis once stood (in view that it has been demolished to make way for the development by Mr. Grech) but Dr Fenech, during our last meeting in December insisted that, according to law sale can be made through a Parliamentary resolution.”.

Jiġifieri dan li hawn miktub fil-file, datat 15 ta’ Jannar 2004, inti qed tgħid li mhuwiex minnu?

IS-SUR ERNEST GRECH: Le, jien qed ngħidlek li għandi 77 sena, ili li tlaqt mill-kumpanija 10 snin, id-dokumentazzjoni u kollox, illum il-ġurnata... Bgħattuli biex niġi hawnhekk fil-weekend, la naf fuq xiex se nitkellem, u lanqas naf xejn!

ONOR. ROBERT ABELA: Però tgħidlix li m’intix qed issegwi din l-issue li kont involut fiha inti!

IS-SUR ERNEST GRECH: Yes and no.

ONOR. ROBERT ABELA: Il-“yes” għal-liema qed tirriferi?

IS-SUR ERNEST GRECH: Skużani. Jien mort l-Isptar Mater Dei fejn qaluli li għandi atrial fibrillation, u m’iniex f’sitwazzjoni li noqgħod nitbaqbaq.

ONOR. ROBERT ABELA: Jien naħseb li aħna qegħdin nagħmlu domandi b’mod rispettuż u inti qiegħed tikkopera magħna.  Jien m’iniex se nieħu l-linja li ħa ħaddieħor li kien hawnhekk il-ġimgħa li għaddiet fejn attakka lill-Kumitat għax qed jagħmel id-domandi. Aħna għandna dritt nagħmlu d-domandi, naħseb li qed nagħmluhom b’mod rispettuż u inti qiegħed twieġeb ukoll. 

L-AVUKAT EDWARD DEBONO (Konsulent legali): Qed timplika ħafna affarijiet lill-klijent tiegħi!

ONOR. ROBERT ABELA: Le, m’iniex qed nimplika, qed ngħid il-fatti!

L-AVUKAT EDWARD DEBONO: Il-fatti huma li saret kawża fl-2003 kontra tiegħu! Dawk huma l-fatti!

ONOR. ROBERT ABELA: Billi jkun hemm min jattakka fil-media din il-linja ta’ domandi...  Aħna kull ma rridu huwa li toħroġ il-verità!

L-AVUKAT EDWARD DEBONO: Hekk hu.

ONOR. ROBERT ABELA: U din il-linja ta’ domandi se tibqa’ ssir sakemm toħroġ il-verità! Sur Grech, jien staqsejtek domanda sempliċi.

IĊ-CHAIRPERSON: Ippermettili, Onor. Abela.  Quddiemek għandek xhud li qed jispjegalek li t-ton u aggressività...

ONOR. ROBERT ABELA: M’hemm ebda aggressività!  (Interruzzjonijiet)

ONOR. JULIA FARRUGIA PORTELLI: Jien ma smajtux juża l-kelma “aggressiv”.

IĊ-CHAIRPERSON: Ħudu bil-kalma, u naslu! Ma naħsibx li anzjan ta’ 77 sena għandna nieħdu din l-attitudni miegħu. 

ONOR. ROBERT ABELA:  Imkien ma qal hekk ix-xhud, u ċertament li m’aħniex inkunu hekk. Aħna rridu li toħroġ il-verità.

ONOR. JULIA FARRUGIA PORTELLI: Sur Grech, inti qed tara li qed inkunu aggressivi fil-konfront tiegħek?

ONOR. ROBERT ABELA: Bħala fatt, dan il-meeting li kiteb dwaru Mr Schriha fl-2004...

IS-SUR ERNEST GRECH: Jekk hemm miktub hekk, allura iva. As simple as that! M’iniex se ngħid xi ħaġa differenti milli hemm hemmhekk!

ONOR. ROBERT ABELA: Mela l-ewwel pożizzjoni kienet li l-art tingħata lilek through a Parliamentary resolution. Dik qed nifhem li ma ġietx aċċettata mid-Dipartiment. Hux hekk?

IS-SUR ERNEST GRECH: Whatever! Għamilna kawża! Bir-rispett kollu!  Skużani però ma niftakarx id-dettalji! 

IĊ-CHAIRPERSON: Onor. Abela, ma tistax tmur on a fishing expedition! Inti staqsejtu jekk saritx il-proposta, però fattwalment imkien ma jirriżulta li kien hemm mozzjoni fil-Parlament. Inutli toqgħod tistaqsih... (Interruzzjonijiet)

ONOR. ROBERT ABELA: Fishing expidition? Qed nistaqsih fuq x’hemm fil-file!

IĊ-CHAIRPERSON: Dr. DeBono, inti ma tistax tintervjeni.  Onor. Abela, inutli toqgħod tistaqsih saritx mozzjoni fil-Parlament, għax minn proċess ta’ elf paġna, imkien ma jirriżulta li kien hemm mozzjoni.

ONOR. ROBERT ABELA: M’iniex qed nistaqsih dwar il-mozzjoni, imma qed nistaqsih jekk il-proposta tal-avukat tiegħu u ex ministru tal-Partit Nazzjonalista, kenitx dik li l-art tingħata lilu b’riżoluzzjoni Parlamentari.

IS-SUR ERNEST GRECH: U jien, bir-rispett kollu, qed ngħidlek li ili li tlaqt minn din il-kumpanija 10 snin u s-sitwazzjoni tiegħi hija tali li l-professur stess kien qalli biex nagħlaq il-bieb tal-uffiċċju u ma nersaqx iżjed ‘l hemm, aħseb u ara 10 snin wara!  Una volta li tajt hand over lil ħaddieħor, la se niftakar din id-dokumentazzjoni u lanqas id-dettalji! M’iniex qed naqbeż jew indur mal-mistoqsija, assolutament le! (Interruzzjonijiet) Li għedt huwa li jekk hemm miktub hekk, allura naċċettah! Full stop! Dak li qed ngħidlek! M’iniex qed ngħidlek li mhux hekk.

ONOR. ROBERT ABELA: Li stabbilixxejna s’issa huwa li fil-15 ta’ Jannar 2004, Dr. Fenech kien talab li l-art tiġi trasferita b’riżoluzzjoni fil-Parlament.

IS-SUR ERNEST GRECH: Qed tgħidli biex niftakar dettalji ta’ 13-il sena ilu!

ONOR. ROBERT ABELA: Bejn l-2004 sakemm inti neħħejt l-interess tiegħek f’din il-proprjetà għaddew erba’ snin. F’dawn l-erba’ snin x’għamilt inti?

IS-SUR ERNEST GRECH: Ma niftakarx!

ONOR. ROBERT ABELA: X’jiġifieri ma tiftakarx?

IS-SUR ERNEST GRECH: Id-dettalji ma niftakarhomx!

ONOR. ROBERT ABELA: M’għamilt xejn? Ħallejt din il-kwestjoni u m’għamilt xejn? Kien hemm kawża għaddejja żgur.

IS-SUR ERNEST GRECH: Sadanittant bnejt post ieħor. 

ONOR. ROBERT ABELA: Jiġifieri filwaqt li kienet għaddejja din il-kwestjoni...

IS-SUR ERNEST GRECH: Għadni kif għedtlek x’kien it-tort tiegħi.
ONOR. ROBERT ABELA: ...inti kont impenjat tibni proprjetajiet oħrajn. Sewwa?

IS-SUR ERNEST GRECH: Dak huwa x-xogħol tiegħi.

ONOR. ROBERT ABELA: Kellek proġetti oħra għaddejjin. Rigward dan il-proġett, x’kien l-involviment tiegħek biex kien hemm kawża l-qorti?

IS-SUR ERNEST GRECH: Iva, kien hemm kawża l-qorti.

ONOR. ROBERT ABELA: Tiftakarha l-kawża. Hux hekk?

IS-SUR ERNEST GRECH: Dażgur li niftakarha l-kawża!

L-AVUKAT EDWARD DEBONO: Għandek is-sentenza hawnhekk.

ONOR. ROBERT ABELA: Dottore, naħseb li naf sew bis-sentenza; nafha inside out. Kien hemm din is-sentenza tal-Prim’Istanza, imbagħad deċiża finalment mill-Qorti tal-Appell. Waqt li l-kawża kienet għaddejja, ngħid sew li intom komplejtu bl-iżvilupp tal-proprjetà tagħkom fi Spinola Road?

IS-SUR ERNEST GRECH: Dik kienet diġà lesta.

ONOR. ROBERT ABELA: Il-proprjetà nbniet limitatament fuq dik il-proprjetà li kien hemm il-kwestjoni ta’ ċens dwarha, jew saħansitra estendiet għal fuq il-foreshore?

IS-SUR ERNEST GRECH: Biex nipprova nfakkrek, jien għadni kif għedtlek li meta xtrajt Nru. 83 – fil-fatt xtrat il-kumpanija tiegħi, jien ma xtrajt xejn – xtrajtha b’ċens ta’ 150 sena. Li kieku jien kont naf li dak iċ-ċens huwa skadut, inti ħsibt li kont inkun tant miġnun u iblah...?  Jien li x-xogħol tiegħi huwa architect assistant u żviluppatur se nasal biex nagħmel ħmerija bħal din?

ONOR. ROBERT ABELA: Kellek problema għax kont diġà xtrajt tliet proprjetajiet oħra, u mingħajr din ir-raba’ waħda kien jiġi rrovinat il-proġett!
IS-SUR ERNEST GRECH: No, kont nibni fuq tlieta!

ONOR. ROBERT ABELA: Naħseb li l-mossa li għamilt kienet waħda kkalkolata ħafna, if you ask me! 

IS-SUR ERNEST GRECH: Le, le! Tissuġġerixxix affarijiet oħra! (Interruzzjonijiet) No! Jien m’għedtx hekk! Hekk le! (Interruzzjonijiet)

ONOR. ROBERT ABELA: Factually, kien skada jew le iċ-ċens? Qed nistaqsik x’ikkonkludiet il-qorti mhux x’ikkonkludejt jien. Din mhijiex l-opinjoni personali tiegħi, għax l-opinjoni personali tiegħi jista’ jkun li tkun żbaljata, imma huwa x’qalet il-qorti.

L-AVUKAT EDWARD DEBONO: Jekk l-Onor. Abela huwa intiż biex ikisser lix-xhud li għandu quddiemu u ma jridx jisma’ l-fatti ta’ dak li ġara, allura ngħidulu l-fatti!

ONOR. ROBERT ABELA: Lanqas xejn!

L-AVUKAT EDWARD DEBONO: Iħallina ngħidulu l-fatti!

ONOR. ROBERT ABELA: Qed inħallih issa!

L-AVUKAT EDWARD DEBONO: Le, m’intix qed tħallih! Qed tmur b’fatti u tasal għall-konklużjoni tiegħek! 

ONOR. ROBERT ABELA: Le, x’qalet il-qorti qed ngħid! 

IĊ-CHAIRPERSON:  Dr. Debono, inti ma tistax titkellem hawn.

ONOR. JULIA FARRUGIA  PORTELLI: Dr. Debono, jimporta ma tgħajjatx, jekk jogħġbok?

ONOR. ROBERT ABELA: Din x’attitudni hi!? Aħna hawnhekk qegħdin nagħmlu xogħolna! Din il-ġimgħa xbajt niġi attakkat b’gideb mill-Partit Nazzjonalista.  Sa dalgħodu fuq il-front page tal-gazzetta jigdbu li lili ngħatali xi tender u xi konsulenzi vvintati li ma jeżistux, però jien xorta waħda se nibqa’ nagħmel xogħli hawnhekk sabiex il-poplu hemm barra jsir jaf il-verità x’inhi! Lix-xhud qed nagħmillu domandi; fejn ma jaqbilx miegħi għandu kull dritt iwieġeb li ma jaqbilx, però lanqas huwa aċċettabbli li jiġi l-avukat hawnhekk b’dan it-ton biex aħna nieqfu milli nagħmlu xogħolna! Mela tajjeb, l-avukat li deher il-ġimgħa li għaddiet, nhar il-Ħadd għamel artiklu insolenti li aħna ma nistgħux nagħmlu xogħolna hawnhekk...  Għax kulħadd għandu l-interessi tiegħu, però aħna xogħolna ma nistgħux nagħmluh! Xogħolna taf x’inhu skont l-avukati li qed jidhru hawn?  Li noqogħdu siekta u naċċettaw dawn l-oxxenitajiet! Imma m’aħniex se nagħmlu hekk! Jien l-ewwel wieħed se nagħmilha ċara li tistgħu ġġibuni f’mitt front page għax xogħli se nibqa’ nagħmlu! Jien irrid li toħroġ il-verità u xejn iżjed! Jekk jien żbaljat, ix-xhud jgħidli li żbaljat, m’iniex qiegħed nippretendi li ma nagħmilx żbalji!

IĊ-CHAIRPERSON: Ippermettili, jien iċ-Chairman hawnhekk...

ONOR. ROBERT ABELA: Jien għamilt domanda, u qed nistenna tweġiba.

IĊ-CHAIRPERSON: Għandek dritt tagħmel mistoqsijiet, imbagħad iwieġbek u tagħmillu d-domanda li jmiss, però f’dan l-istadju m’għandekx dritt tagħmel l-analiżi tar-risposta. Probabbilment għada tagħmel konferenza stampa u tagħmel l-analiżi tagħha, però ma ġara xejn! Għandek kull dritt tagħmilha!

ONOR. JULIA FARRUGIA PORTELLI: Però, Sur President, huwa xogħlok ukoll li tipproteġina minn għajjat li kellna fil-konfront tagħna!

ONOR. ROBERT ABELA: U f’kull konferenza stampa qatt m’attakkajna lill-Membri tal-Kumitat!

IĊ-CHAIRPERSON: Dr. DeBono, jimporta tiskot!?

ONOR. ROBERT ABELA: Intom kollegi tagħna u nirrispettawkom bħala kollegi tagħna! Naħseb li għandna jkollna a common aim hawnhekk.

IĊ-CHAIRPERSON: Kollega u Membru ta’ dan il-Kumitat, kompli għamel il-mistoqsijiet, però nitolbok li meta jwieġeb, jew tmur għall-mistoqsija li jmiss, jew inkella għamel mistoqsijiet oħrajn. Mhuwiex il-mument li tagħmel dik li jgħidulha trattazzjoni jew analiżi. Dik tista’ ssir fi stadju ieħor.

ONOR. ROBERT ABELA: Jien għamilt domanda, u x-xhud, minflok b’risposta, weġibni li kien ikun qed jagħmel ħmerija kieku xtara kieku kien jaf li ċ-ċens kien skadut. Jien tajtu xenarju ieħor x’seta’ kien, però f’kull każ, kellu tliet proprjetajiet li kien laħaq xtrahom...

L-AVUKAT EDWARD DEBONO: Sebgħa xtara – Nri. 80, 81, 82, 83, 84, 85 u 86. Mela allura kif tiġi tgħidlu tlieta? Skorrett!

ONOR. ROBERT ABELA: Se nasal għal hemmhekk. Jimporta? Ma tistax ma tħallinix nagħmel id-domondi!

L-AVUKAT EDWARD DEBONO: Għax għedtlu tlieta.

ONOR. ROBERT ABELA: Xogħlok hawnhekk bħala avukat mhuwiex li tinterrompina milli nagħmlu xogħolna; assisti lill-patroċinat tiegħek safejn tista’ bl-Ordnijiet Permanenti, imma ħallini nagħmel id-domanda kif għandi nagħmliha.  Naqblu li qamet kwestjoni dwar iċ-ċens tal-proprjetà li qegħdin nitkellmu dwarha hawnhekk.  Li qed nistaqsik jiena huwa jekk l-iżvilupp li għamilt inti fil-proprjetajiet li kont xtrajt – kenux tlieta, erba’ jew seba’ għedilna inti – kienx jestendi beyond dak li kont akkwistajt inti u kienx jestendi għal fuq il-foreshore, jiġifieri proprjetà pubblika. Se nħalli f’idejk biex tweġibni.

IS-SUR ERNEST GRECH: Hemmhekk kelli paragrafu li jispjega u jgħid “un sito di terra di 30 metri e 3 metri...” (Pawsa)

ONOR. JULIA FARRUGIA PORTELLI: M’għandekx għaġġla, ħu l-ħin tiegħek.

IS-SUR ERNEST GRECH: Skużawni, imma jien għandi atrial fibrillation...

IĊ-CHAIRPERSON: Sur Grech, jekk tħoss li ma tistax tkompli tixhed...

ONOR. JULIA FARRUGIA PORTELLI: Ħu l-ħin tiegħek!

IĊ-CHAIRPERSON: Sur Grech, first things first.

IS-SUR ERNEST GRECH: Lanqas naf fuqxiex kont se titkellem għax kieku kont nipprova...

IĊ-CHAIRPERSON: Jekk tħoss li ma tistax tkompli tixhed, nieqfu u nipposponu.

IS-SUR ERNEST GRECH: Le, irrid inkompliha għax din il-biċċa xogħol uġigħ ta’ ras żejda! Din iddur, iddur, iddur, mhux għaliex proprjetà...  Imma aħjar ma ngħid xejn!

L-AVUKAT EDWARD DEBONO: Il-kuntratt datat 19 t’Awwissu 1897.

IS-SUR ERNEST GRECH: Iva.

L-AVUKAT EDWARD DEBONO: Atti tan-Nutar Dr Frendo. Marchese Signore Giuseppe Scicluna bigħ lill-Architetto Annibale Lupi.

IS-SUR ERNEST GRECH: Canne quadre 33 di facciata e di profondità fino alla riva del mare con camera e mandretta, confini da Tramontana con la strada, e da mezzo di col mare, per dieci scelini per annum dal Monsignor Caruana Dingli.

ONOR. ROBERT ABELA: Naqblu li dik il-klawsola li għadek kif tispjega dwarha kont ressaqtha quddiem il-qorti?

IS-SUR ERNEST GRECH: Iva.

ONOR. ROBERT ABELA: Naqblu li l-Ewwel Qorti ma qablitx ma’ dik il-pożizzjoni tiegħek?

IS-SUR ERNEST GRECH: Iva.

ONOR. ROBERT ABELA: Naqblu li l-istess pożizzjoni esprimietha l-Qorti tal-Appell li wkoll ma qablitx mal-pożizzjoni tiegħek?

IS-SUR ERNEST GRECH: Can I say something please?

ONOR. ROBERT ABELA: Naturalment.

IS-SUR ERNEST GRECH: Nirringrazzjak. B’kumbinazzjoni din illum qed naqraha għax lanqas biss tajt kasha qabel; kif spiċċajna mill-qorti, qbadt u tlaqt ’il barra għax ħadt għalija terribbilment!

ONOR. ROBERT ABELA: Ħadt għalik bis-sentenza?

IS-SUR ERNEST GRECH: Iva, għax ma qbilx mal-konklużjoni. Fis-sentenza hawnhekk ma jgħidlekx con roccie e che si estende fino alla riva del mare! Va bene?! U dik tagħmel differenza enormi!

IĊ-CHAIRPERSON: Is-sentenza hi li hi. Ejjew nifhmu li l-qorti ma laqgħetx it-talbiet tagħkom jew li ntilfet il-kawża.

IS-SUR ERNEST GRECH: Daqshekk hu.

L-AVUKAT EDWARD DEBONO: L-Istat, id-direttur... 

ONOR. ROBERT ABELA: Dr. DeBono, ħalli nkompli nistaqsi. Fis-sentenza ġie ordnat id-demolizzjoni ta’ proprjetà li intom kontu diġà lħaqtu bnejtu fuq il-foreshore. Korrett?

IS-SUR ERNEST GRECH: Fuq il-parti ta’ barra. Iva.

ONOR. ROBERT ABELA: Jien qed nifhem li meta ġiet deċiża s-sentenza tal-Qorti tal-Appell, inti kont ħriġt diġà ‘l barra minn din il-proprjetà.

IS-SUR ERNEST GRECH: Emminni ma niftakarx id-dettallji, però...

ONOR. ROBERT ABELA: Qed nifhem li l-involviment tiegħek kien limitat sal-2008.

IS-SUR ERNEST GRECH: Iva.

ONOR. ROBERT ABELA: Imbagħad sar ix-share transfer minnek favur Vince Farrugia.

IS-SUR ERNEST GRECH: Iva, tlaqt, ma ridtx naf b’iżjed!

ONOR. ROBERT ABELA: U minn hemm ‘il quddiem ħa ħsieb Vince Farrugia.

IS-SUR ERNEST GRECH: Iva.

ONOR. ROBERT ABELA: Jiġifieri qed nifhem li l-involviment tiegħek kien limitat għall-meeting li kien inżamm fl-2004, fejn kien hemm l-ex ministru Fenech u s-Sur Schriha tal-Joint Office.
IS-SUR ERNEST GRECH:  L-ex ministru Fenech kienu ilu l-avukat tiegħi għal 30 sena sħaħ.

ONOR. ROBERT ABELA: Kellu kull dritt bħalma għandu kull avukat ieħor li jkun fil-politika. 

IS-SUR ERNEST GRECH: Imma rrid ngħidha, in all fairness.

ONOR. ROBERT ABELA:  Il-mistoqsija tiegħi għamiltha għax il-kollega tiegħek Vince Farrugia, li kien sieħbek fin-negozju, hawnhekk qisu ta l-impressjoni li hemm xi antipatija lejn il-Partit Nazzjonalista.

IS-SUR ERNEST GRECH: Nispera li m’għandux ikun għax din hija biċċa...

IĊ-CHAIRPERSON: L-avukat ta’ Vince Farrugia kien l-Avukat Aldo Vella, u l-qorti... (Interruzzjonijiet)

ONOR. ROBERT ABELA: Mhuwiex hekk, Sur President. Mhux hekk jirriżulta, però lanqas irrid nidħol f’min hu l-avukat. L-avukat jagħmel xogħlu. Min huwa l-avukat rajna l-ġimgħa li għaddiet! Min għoġbu jgħid li se jmur mas-Civil Society biex jiġġildilna! (Interruzzjonijiet)

IĊ-CHAIRPERSON: Onor. Abela, peress li s-Sur Grech ma kienx involut iżjed wara l-kawża, nistgħu nillimitaw il-mistoqsijiet għal dawk rilevanti?

ONOR. ROBERT ABELA: Sur Grech, fil-mument li inti trasferixxejt ix-shares tiegħek fil-proprjetà, l-iżvilupp kien diġà kompletat. Korrett?

IS-SUR ERNEST GRECH: Bħala bini, iva.  Kien in shell form.

ONOR. ROBERT ABELA: Fiex jikkonsisti dan il-bini?

IS-SUR ERNEST GRECH: Open spaces ta’ appartamenti, restaurant, garaxxijiet u boat houses.

ONOR. ROBERT ABELA: Kemm fih appartamenti?

IS-SUR ERNEST GRECH: Emminni ma niftakarx jekk kienx hemm erba’ sulari jew ħamsa.

ONOR. ROBERT ABELA: Jekk ngħidlek li kien hemm 14-il appartament u penthouse inkun qed ngħid sew?

IS-SUR ERNEST GRECH: Stenna, jekk inti qed tikkalkula l-erba’....

ONOR. ROBERT ABELA: Kif qed ibigħuhom illum.

IS-SUR ERNEST GRECH: Good luck to them. Jien ħsilt idejja għax ħadt għalija ħafna u ddispjaċieni ħafna.

ONOR. JULIA FARRUGIA PORTELLI: Sur Grech, xtaqt nagħmillek mistoqsija żgħira.

IS-SUR ERNEST GRECH: Skużani, imma...

ONOR. JULIA FARRUGIA PORTELLI:  Fiċ-ċirkostanzi qiegħed twieġeb tajjeb. Napprezzaw li għadda ż-żmien; hawnhekk m’aħniex qegħdin nagħmlulek qorti.

IS-SUR ERNEST GRECH: Nirringrazzjak.

ONOR. JULIA FARRUGIA PORTELLI: Inti, fil-bidu tax-xhieda tiegħek, illum għedtilna li din il-proprjetà xtrajtuha għal skop ta’ negozju. Fhimtek sew?

IS-SUR ERNEST GRECH: Iva, bħalma nixtri kwalunkwe artijiet oħrajn.

ONOR. JULIA FARRUGIA PORTELLI: Għax f’xhieda li ngħatat taħt ġurament il-ġimgħa l-oħra ntqal li l-binja nxtrat għall-użu personali. Min-naħa tiegħek inti teskludi li kont se tagħmel użu personali minn din il-binja?

IS-SUR ERNEST GRECH: Imma bir-rispett kollu, jien għandi l-ideat tiegħi u ħaddieħor għandu l-ideat tiegħu.

ONOR. JULIA FARRUGIA PORTELLI: Però xtrajtuha flimkien. Hux hekk?

IS-SUR ERNEST GRECH: Le. L-artijiet, fil-bidu xtrahom Ernest Grech, El Dara Ltd. on behalf of E.G. Property Holdings Ltd.

IĊ-CHAIRPERSON: Però min-naħa tiegħek xtrajthom biex tbigħhom. X’kellu f’moħħu ħaddieħor, inti ma tistax tgħid. Inti f’moħħok kellek li tiżviluppaha.

ONOR. JULIA FARRUGIA PORTELLI: Tinnegozjaha, tiżviluppaha.

IS-SUR ERNEST GRECH: Tant hu veru li... Jiddispjaċini jekk forsi...

ONOR. ROBERT ABELA: M’għandekx għalfejn. Aħna staqsejnik u inti weġibt għad-domandi tagħna.

IS-SUR ERNEST GRECH: Le, imma in all fairness lanqas irrid li din il-biċċa xogħol tispiċċa politika, għax l-inqas ħaġa li hi! Bir-rispett kollu!

ONOR. ROBERT ABELA:  Aħna li rridu hu li jiġu stabbiliti l-fatti biex dak li ġara ma jerġax jiġri.  Għamilna l-istess max-xhud preċedenti tal-lum u anke max-xhud tal-ġimgħa li għaddiet.

IĊ-CHAIRPERSON: Dr. DeBono jixtieq iżid xi ħaġa ma’ dak li nqtal. Jekk jgħin biex jilluminana...

L-AVUKAT EDWARD DEBONO: Fuq l-aspett legali.

ONOR. ROBERT ABELA: Sur President, jekk se nidħlu fid-dibattitu legali, se nibdew u ma nispiċċawx. Fl-opinjoni tiegħi, id-dibattitu legali ngħalaq bis-sentenza tal-Qorti tal-Appell.

IĊ-CHAIRPERSON: Mela m’hawnx aktar domandi.  Sur Grech, nirringrazzjawk.

IS-SUR ERNEST GRECH: Grazzi.

IĊ-CHAIRPERSON: Onor. Abela, qiegħed nifhem li għalaqtu x-xhieda jew baqgħalkom?

ONOR. ROBERT ABELA: Fadlilna.

IĊ-CHAIRPERSON: Tista’, jekk jogħġbok tindikalna kemm baqgħalkom xhieda?

ONOR. ROBERT ABELA: Nippruvaw nagħlqu fis-seduta li jmiss.

IĊ-CHAIRPERSON: L-Onor. Abela qed jinforma lil dan il-Kumitat li baqgħalu xi xhieda, bl-intiża li idealment dawn ix-xhieda jingħalqu fis-seduta li jmiss. Jien nipproponi li nagħmlu seduta oħra bħal-lum ġimgħa fl-istess ħin. Nitlob li l-Onor. Abela, fl-iqsar żmien possibbli – għax rightly so, meta x-xhieda jiġu nfurmati over the weekend, jista’ jkun li ma jilħqux jippreparaw kemm jixtiequ – jinforma lis-Segretarja ta’ dan il-Kumitat bl-ismijiet tax-xhieda sabiex hi tkun tista’ tinnotifikahom. Il-Kumitat huwa aġġornat għal bħal lum ġimgħa. Nirringrazzjakom.

Fis-5:58 p.m. il-Kumitat aġġorna.

